
淮南法，秋石最堪誇。位應乾坤白露節，象移寅卯紫河車，子午結朝霞。


又

王陽術，得秘是黃芽。萬蘂初生將此類，黃鍾應律始歸家，十月定君誇。


又

黃帝術，伭妙美金花。玉液初凝紅粉見，乾坤覆載暗交加，龍虎變成砂。


又

長生術，伭要補泥丸。彭祖得之年八百，世人因此轉傷殘，誰是識陰丹。


又

陰丹訣，三五合伭圖。二八應機堪採運，玉瓊回首免榮枯，顏貌勝凡姝。


又

長生術，初九秘潛龍。慎勿從高宜作客，丹田流注氣交通，耆老返嬰童。


又

修身客，莫誤入迷津。氣術金丹傳在世，象天象地象人身，不用問東隣。


又

還丹訣，九九最幽伭。三性本同一體內，要燒靈藥切尋鉛，尋得是神仙。

